
Dit jier betinke wy Kneppelfreed 60 jier (16 novimber 1951). Fan septimber oant en mei novimber (60 dagen) sille tal fan aktiviteiten plakfine yn Fryslân. Yn dy 60 dagen betinke wy net allinnich Kneppelfreed – reboelje by de rjochtsaak oer it Frysk yn it offisjele ferkear – en Fedde Schurer (1898–1968), de dichter, sjoernalist en politikus, dy’t him yn dat ramt sterk makke foar it Frysk, mar ek wurdt oandacht jûn oan de rykdom oan talen op de wrâld. Fan kneppelje nei Keppelje
Foar de betinking fan 60 jier “Kneppelfreed” brûke wy de oantsjutting “Keppelfeest”. Wy wolle graach dat sa folle mooglik minsken har ferbûn fiele mei de eigen taal. Der fierder op trochtinkend kaam de wurkgroep mei “fan kneppelje nei keppelje”. Dy “gjalp” hat sawol it ferline as de takomst yn him, en kin sa as paadwizer nei it talefeest tsjinje. It giet fan de reboelje fan Kneppelfreed 1951 nei it feest fan Keppelfreed 2011.

Troch de grutte reboelje op 16 novimber 1951 – de dei fan “Kneppelfreed” – kaam in proses op gong “fan geunst nei rjocht”. It konflikt dat Fedde Schurer hie mei de rjochterlike macht wie de katalysator en hie grutte en goede gefolgen. De kneppels dy’t dy deis brûkt waarden holpen de status fan it Frysk te ferheegjen. De rjochten binne der kommen.

It lêste kerwei: de taalwet foar it Frysk, is no ek – mei help fan Europa (!) op kommende wei. No is it tiid om gebrûk te meitsjen fan de mooglikheden dy’t der binne. Wy tidigje op respekt, romte en solidariteit foar de lytsere talen. Net yn it minst fan de sprekkers fan dy talen sels. Mei ús aksje wolle wy in ympuls jaan oan it ienriedich oparbeidzjen fan de bewenners fan Fryslân stâl te jaan oan it behâld fan ús erfskip. Wy roppe de minsken op har memmetaal te brûken dêr’t dat kin. Net eksklusyf foar it Frysk, mar ek foar it Bildtsk, it Stellingwerfsk en it Stêdsfrysk. Solidariteit oer en wer is nedich. Net mear kneppelje – foar elkoar oer stean – mar ienriedich keppelje en ferbine. 
Dit jier betinke wy Kneppelfreed 60 jier (16 novimber 1951). Fan septimber oant en mei novimber (60 dagen) sille tal fan aktiviteiten plakfine yn Fryslân. Yn dy 60 dagen betinke wy net allinnich Kneppelfreed – reboelje by de rjochtsaak oer it Frysk yn it offisjele ferkear – en Fedde Schurer (1898–1968), de dichter, sjoernalist en politikus, dy’t him yn dat ramt sterk makke foar it Frysk, mar ek wurdt oandacht jûn oan de rykdom oan talen op de wrâld.

Wat meie jo ferwachtsje yn dy 60 dagen? Alderearst fansels de iepening. Wy meie op 17 septimber in ludike iepening ferwachtsje foar it Paleis fan Justysje yn Ljouwert.

Fierder sil in teaterbus troch Fryslân ride mei in bytsje in aparte famylje, de Bildstars, dy’t op in tal plakken in foarstelling jaan sille dy’t ús noch lang heuge kin.

Datselde jildt foar it projekt ‘Flagje foar taal’. Wethâlder Deinum fan Ljouwert, bestjoerslid fan Kulturele Haadstêd Fryslân, sil it begjin sein jaan foar in lawine fan flaggen dy’t oer Fryslân ferspraat wurde sil. Mar it binne fansels net gewoane Fryske flaggen. Dizze flaggen binne in symboal foar de minderheidstaal. Symboal of net, it is foaral ek de bedoeling dat alle minsken genietsje kinne fan it feestlike byld wat dat opsmite sil.

